
LAQGĦA NRU. 1


It-Tlieta, 26 ta’ Novembru 2013  


Il-Grupp Parlamentari dwar il-Kapitali Ewropea tal-Kultura iltaqa' fil-Palazz, il-Belt Valletta,  fis-6.50 p.m.

L-Onor. Deo Debattista, President tal-Grupp, ippreseda.


PREŻENTI: L-Onor. Luciano Busuttil, l-Onor. Mario de Marco u l-Onor. Francis Zammit Dimech.

LAQGĦA MAL-ONOR. JOSÈ HERRERA, SEGRETARJU PARLAMENTARI GĦALL-KULTURA U GVERN LOKALI, DWAR IL-PROĠETT: IL-BELT VALLETTA KAPITALI EWROPEA TAL- KULTURA 2018 (V18)

L-Onor. Josè Herrera, Segretarju Parlamentari għall-Kultura u Gvern Lokali, għamel preżentazzjoni u l-punti ewlenin li ħarġu kienu dawn li ġejjin:-

i. Aspett Amministrattiv:-  
Fondazzjoni Valletta 2018: li hija fdata b’dan il-proġett, ġiet imsaħħa u  rikostitwita kif ġej b’kull membru mogħti responsabbiltà għal biċċa xogħol speċifika:-
Is-Sur Jason Micallef – Chairperson
Dr Alexiei Dingli – Sindku tal-Belt 
Dr Marc Sant – President tal-Assoċjazzjoni tal-Kunsilli Lokali
Is-Sur Albert Marshall – Chairperson, Kunsill Malti għall-Kultura u l-Arti
Is-Sur David Curmi – President, Kamra tal-Kummerċ, Intrapriża u Industrija
Prof. Juanito Camilleri – Rettur tal-Università ta’ Malta
Is-Sur Stephen Cachia – Prinċipal MCAST
Is-Sur David Felice
Is-Sur Douglas Salt
Is-Sur Stephen Xuereb

Valletta Forum: dan il-forum jirrappreżenta l-komunità Beltija fejn jinġiebu flimkien l-għaqdiet  biex jagħtu pariri dwar kwestjonijiet li jolqtu lilhom direttament. 

ii. Proġetti Kapitali:- l-għanijiiet wara dawn il-proġetti huma biex jiġu utilizzati bini eżistenti u spazji pubbliċi biex b’hekk issir riġenerazzjoni ta’ partijiet tal-Belt billi tinħoloq aktar attività kulturali u kummerċjali mhux biss għas-sena 2018 imma għas-snin ta’ wara wkoll.

Is-Suq tal-Belt: proġett ta’ rijabilitazzjoni stmat li jiswa madwar €7.5m biex jinbidel f’post għall-artiġġjanat, ikel u nbid flimkien ma’ spazji għall-espressjoni artistika, moda, qari u wi-fi b’xejn, liema xogħol mistenni jitlesta sa Jannar 2016.

Stada Stretta: riġenerazzjoni ta’ din it-triq li għandha karatteristiċi tant partikolari billi tinħoloq attivita’ kummerċjali u kulturali, liema proġett huwa stmat €7m u mistenni jitlesta għal Jannar 2016.

Il-bini tal-power station il-qadima li tinsab ħdejn il-Cruise Liner Terminal: proġett li se jiswa madwar €16m biex dan is-sit jinbidel fi Spazju għall-Arti Kontemporanja (Contemporary Art Space).

Ċentru għall-Arkitettura sabiex jippromwovi l-oqsma tal-bini, disinn u arkitettura li mistenni jqum madwar €6m u mistenni jitlesta għal ħabta ta’ Jannar 2017. Il-proċess sabiex jiġi identifikat post adattat kien jinsab fi stadju avvanzat.

Il-Biċċerija: sit li kien se jinbidel f’post għall-industrija tal-kreattività u units residenzajli.

Hub għas-Sevizzi Kulturali: l-għan ta’ dan iċ-ċentru huwa sabiex dawk li joperaw fil-qasam tal-kultura jsibu s-servizzi u s-sostenn li jenħtieġu taħt saqaf wieħed.  Dan il-proġett mistenni jqum €3.2m u l-proċess sabiex jiġi identifikat post adattat kien jinsab fi stadju avvanzat. 

 Il-Fanal ta’ Sant Iermu: dan is-sit għandu jinbidel f’post għal xogħlijiet artistiċi innovattivi u biex jilqa’ fih il-wirt artistiku kontemporanju. 

Is-Segretarju Parlamentari, l-Onor. Josè Herrera, wieġeb għall-mistoqsijiet u osservazzjonijiet tal-Membri. 


Fis-7.45 p.m. il-Grupp aġġorna għall-Erbgħa 11 ta’ Diċembru 2013 fis-6.45 p.m. bl-istess aġenda.

